
“ESG tamoyillari – hududlarni barqaror rivojlantirish va biznesni
transformatsiyalash drayveri” маvzusida Xalqaro ilmiy-amaliy anjumani ilmiy maqolalar va
tezislar to‘plami. -Т.: ТMII, 2025. – 752 bet.

KIRISH SOʻZI

ASSALOMU ALAYKUM, HURMATLI XALQARO ANJUMAN
ISHTIROKCHILARI, AZIZ MEHMONLAR!

Sizlarni Toshkent menejment va iqtisodiyot instituti hamda O‘zbekiston Ekologik
Partiyasi Markaziy kengashi tomonidan tashkil etilayotgan mazkur Xalqaro ilmiy-amaliy
anjumanda qutlashdan mamnunmiz!

Qadrli anjuman ishtirokchilari, bugun biz “ESG tamoyillari – hududlarni barqaror
rivojlantirish va biznesni transformatsiyalash drayveri” mavzusida Xalqaro ilmiy-amaliy
anjuman o‘tkazmoqdamiz. Bugungi anjumanning asosiy maqsadi mamlakatimizda
iqtisodiyotni barqaror rivojlantirish, ishlab chiqarishni diversifikatsiya qilish, iqlim
o‘zgarishi oqibatlariga moslashish va ularni yumshatish, tabiiy resurslardan foydalanish
samaradorligini oshirish, ESG tamoyillari asosida hududlar va sanoat korxonalarining
barqaror rivojlanishini ta’minlash, hududlarda “yashil” iqtisodiyotni qo‘llab-quvvatlashning
samarali iqtisodiy mexanizmlarini joriy qilish, yirik va o‘rta biznes korxonalari faoliyatini
transformatsiyalash va raqobatbardoshligini oshirish, sanoat korxonalarida chiqindilarni
boshqarish va sirkulyar iqtisodiyotni rivojlantirish, “yashil” texnologiyalar, sun’iy intellekt
asosida atrof-muhitni muhofaza qilish masalalari boʻyicha amalga oshirilayotgan ishlar,
mavjud muammolar va ularni bartaraf etish yoʻllarini chiqur tahlil qilgan holda ilmiy amaliy
takliflar ishlab chiqishdan iborat.

O‘zbekiston Respublikasi Prezidenti tomonidan imzolangan qaror va farmonlar,
Vazirlar Mahkamasi qarorlari, amalga oshirilayotgan islohotlar ushbu anjuman mavzusining
naqadar dolzarbligini anglatadi. Yurtboshimiz tomonidan 2025-yilni “Atrof-muhitni asrash
va “yashil” iqtisodiyot yili” deb nomlanishi hamda ushbu yo‘nalishda qabul qilingan Davlat
dasturida belgilangan vazifalarning ijrosini ta’minlashda ma’lum ma’noda anjumanning
ham o‘z hissasi bo‘ladi deb umid qilamiz.

Anjuman natijalaridan kutilayotgan ilmiy, ijtimoiy va iqtisodiy samaradorlik
quyidagilarda o‘z ifodasini topadi:

Ilmiy samaradorlik - anjumandan kutilayotgan ilmiy-amaliy natija mamlakatimiz
hududlarida barqaror iqtisodiy rivojlanishni ta’minlash, sanoat korxonalarining atrof-
muhitga bo‘lgan e’tiborini yanada kuchaytirish, biznes strategiyalarini takomillashtirish, shu
bilan birga hududlar darajasida barqaror rivojlanishni amalga oshirilish darajasini tahlil
qilish, “atrof-muhit, jamiyat, boshqaruv” (ESG) tamoyillariga mos holda faoliyat
ko‘rsatishlariga erishishning ustuvor yo‘nalishlarini tahliliy o‘rganish asosida olingan
natijalarni umumlashtirib ilmiy asoslangan taklif va tavsiyalar ishlab chiqishdan iborat.

Ijtimoiy samaradorlik – muhokama qilinadigan masalalarning har birida ijtimoiy
samara alohida o‘rin egallaydi. Chunki ESG-tamoyillarining asosiy xususiyati ham ijtimoiy
sohaga yuqori darajada e’tibor qaratilishidadir. Shu jihatdan ijtimoiy samarani iqtisodiy
jihatdan baholash, bu yo‘nalishda mavjud amaliyotlarni ilmiy tahlil qilishning konseptual
yondashuvlarini ishlab chiqishga, hududlarda va biznes sohasida izchil islohotlarni amalga
oshirish orqali jamiyatni rivojlantirish, aholining turmush darajasini yaxshilash, barqaror
daromad manbalarini shakllantirish, tabiiy resurslar tejamkorligiga erishish asosida kelajak
avlod uchun zahiralarni saqlab qolish, aholini ijtimoiy himoya qilish tizimini
takomillashtirishga xizmat qiladi.

Iqtisodiy samaradorlik - iqtisodiy faoliyatning faol ishtirokchilaridan biri ishlab
chiqarish korxonalaridir, ular tomonidan mahsulot ishlab chiqarish jarayonida sezilarli
darajada uglerod izi qoldiriladi. Shaffof va ekologik toza ma’lumotlarni taqdim etish atrof-

muhitni muhofaza qilish qonunchiligiga rioya qilish uchun zarurdir. Iqtisodiy samaradorlik
jihatidan mavzu doirasida muhokama qilinadigan har bir masala katta ahamiyatga ega.
Birinchidan, sohada qonunchilik bazasini mustahkamlash; ikkinchidan, korxonalarda ESG
tamoyillarini joriy yetishning iqtisodiy samaradorligini baholash uslubiyotini ishlab chiqish;
uchinchidan, hududlarning barqaror rivojlanishi uchun mavjud salohiyatini baholash va shu
asosda sohalarni diversifikatsiya qilish imkoniyatining vujudga kelishi, to‘rtinchidan,
korxona va tarmoqlarni rivojlantirishda “yashil” investitsiyalarni jalb qilish hamda ulardan
samarali foydalanishga keng yo‘l ochiladi.

Albatta bunday oʻzgarishlar, texnologik taraqqiyotga hamohang ravishda, qoʻshimcha
imkoniyatlarni ochishga va rivojlanishning yangi strategiyalarini ishlab chiqishga keng
imkoniyatlar yaratmoqda.

Lekin shu bilan bir qatorda, iqtisodiyotni raqamlashtirish va bunday sharoitda biznesni
rivojlantirish jarayonlarida, oʻziga xos muammolar va turli savollar ham yuzaga kelmoqda.

Bunday masalalarni oʻrganib, uning yechimlarini topish uchun Toshkent menejment
va iqtisodiyot institutining professor-oʻqituvchilari tomonidan ham turli ilmiy tadqiqotlarni
olib borish yoʻlga qoʻyilgan. Ularning tadqiqotlari natijalaridan - oʻquv jarayonlarida, taʼlim
sifatini oshirish maqsadlarida, keng foydalaniladi.

Bu oʻz navbatida, institutda menejment, iqtisodiyot va axborot texnologiyalari
sohalarida tayyorlanadigan malakali mutaxassislarning nafaqat nazariy bilimlarini, balki
amaliy koʻnikmalarini ham oshirishga hizmat qiladi.

Bundan tashqari, institutda innovatsion dasturlar va loyihalar orqali talabalarni yangi
texnologiyalar bilan tanishtirish, ularda raqamli iqtisodiyot va global biznes muhitida
raqobatbardosh boʻlish uchun zarur boʻlgan koʻnikmalarni shakllantirishga yordam beradi.

Xalqaro ilmiy-amaliy anjumanni o‘tkazishda hamkorlik qilayatgan O‘zbekiston
Ekologik Partiyasi Markaziy kengashiga, anjumanda ishtirok etayatgan O‘zbekiston
Respublikasi Oliy ta`lim, fan va innovatsiyalar vazirligi, O‘zbekiston Respublikasi
Iqtisodiyot va moliya vazirligi, O‘zbekiston Respublikasi Energetika vazirligi, BMT ning
UNDP loyihasi vakillariga, Federal davlat byudjeti oliy ta’lim muassasasi Kozma Minin
nomidagi Nijniy Novgorod davlat pedagogika universiteti, Umumrossiya davlat adliya
universitetining (VGUYU) Shimoliy-Kavkaz instituti (filiali), Umumrossiya davlat adliya
universitetining (VGUYU) Rostov instituti (filiali), Kazpotrebsoyuz Karaganda universiteti,
Kyungdong Universiteti (Koreya Respublikasi), tashkilot va korxonalarning mutaxassislari,
xorijiy va mahalliy iqtisodchi olimlarga o‘z minnatdorchiligimizni izhor qilamiz.

Bugun sizlarning eʼtiboringizga taqdim etiladigan taqdimotlar va fikrlar - bizni
zamonaviy iqtisodiyotning yangi talablariga mos keladigan biznes modellarni yaratishga
ilhomlantiradi.

Biz bu jarayonda, oʻz tajribamizni almashish va birgalikda muammolarni hal qilish
uchun yangi gʻoyalarni kashf etishni maqsad qilamiz.

Umid qilamanki, anjumanimiz samarali va foydali boʻladi.
Har biringizning ishtirokingiz va hissangiz bu jarayonda juda muhim.
Keling, birgalikda yangiliklarga ochiq boʻlib, innovatsion yechimlarni izlaylik!
Bugungi anjuman ishiga va unda ishtirok etayotgan barcha ishtirokchilarning ilmiy-

ijodiy faoliyatlariga ulkan muvaffaqiyatlar tilaymiz!

Toshkent menejment va iqtisodiyot instituti rektori
X. Axmedov

KORXONADA BREND EKOTIZIMINI SHAKLLANTIRISHNING
ILMIY-USLUBIY JIHATLARI

Sa’dulloyev Habibullo Ibodullo o‘g‘li
“Proactive Marketing Agentligi” ta’sischisi
E-mail: Proactive.agency.uz@gmail.com

Orcid: 0009-0005-9591-4896

Annotatsiya. Ushbu maqolada brend-ekotizimining nazariy va amaliy asoslari, uning
marketing strategiyalaridagi o‘rni hamda iste’molchilar va manfaatdor tomonlar o‘rtasida
o‘zaro aloqalarni shakllantirishdagi ahamiyati yoritiladi. Brend ekotizimi - bu brendning barcha
komponentlari o‘rtasidagi o‘zaro bog‘liqlik va uyg‘unlikni ta'minlovchi tizimli yondashuv bo‘lib,
u korxona faoliyatining barcha sohalariga integratsiyalashadi. Maqolada brend ekotizimini
shakllantirishning asosiy bosqichlari, metodlari va baholash ko‘rsatkichlari tahlii qilinadi,
shuningdek, muvaffaqiyatli brend ekotizimlarining amaliy misollari keltirilgan. Tadqiqotda
xorijiy va mahalliy olimlarning ilmiy ishlari tahlil qilinib, brend-ekotizimining asosiy elementlari,
innovatsion yondashuvlar va barqaror rivojlanishga qo‘shgan hissasi ko‘rib chiqildi.

Kalit so‘zlar: brend ekotizimi, brend strategiyasi, mijoz sodiqligi, brend arxitekturasi,
brend identifikatsiyasi, marketing strategiyasi.

Abstract. This article discusses the theoretical and practical foundations of the brand
ecosystem, its role in marketing strategies, and its importance in building relationships between
consumers and stakeholders. A brand ecosystem is a systematic approach that ensures the
interconnection and harmony of all components of a brand, which is integrated into all areas of
an enterprise's activities. The article analyzes the main stages, methods, and evaluation
indicators of the formation of a brand ecosystem, as well as practical examples of successful
brand ecosystems. The study analyzes the scientific works of foreign and domestic scientists and
considers the main elements of the brand ecosystem, innovative approaches, and its contribution
to sustainable development.

Key words: brand ecosystem, brand strategy, customer loyalty, brand architecture, brand
identity, marketing strategy.

Аннотация. В данной статье рассматриваются теоретические и практические
основы экосистемы бренда, её роль в маркетинговых стратегиях и значение в
построении отношений между потребителями и заинтересованными сторонами.
Экосистема бренда – это системный подход, обеспечивающий взаимосвязь и
гармоничность всех компонентов бренда, интегрируя его во все сферы деятельности
предприятия. В статье анализируются основные этапы, методы и показатели оценки
формирования экосистемы бренда, а также приводятся практические примеры

успешных экосистем бренда. В исследовании анализируются научные труды зарубежных
и отечественных учёных, рассматриваются основные элементы экосистемы бренда,
инновационные подходы и её вклад в устойчивое развитие.

Ключевые слова: экосистема бренда, стратегия бренда, лояльность клиентов,
архитектура бренда, идентичность бренда, маркетинговая стратегия.

Kirish
Bugungi global iqtisodiyotda kompaniyalar o‘rtasidagi raqobat tobora

kuchayib borar ekan, kuchli va izchil brend platformasiga ega bo‘lish korxonaning
barqarorligi, mijozlar bilan aloqasi va bozordagi pozitsiyasi uchun strategik
ahamiyat kasb etmoqda.

O‘zbekiston Respublikasida iqtisodiy islohotlar chuqurlashayotgan, xususiy
sektor va eksportga yo‘naltirilgan ishlab chiqarish rivojlanayotgan hozirgi
bosqichda korxonalarning raqobatbardoshligini ta’minlashda brend
platformasining mavjudligi muhim rol o‘ynamoqda. Mahalliy brendlar (Artel,
UzAuto Motors, Murad Buildings, Texnopark, Chortoq, Nestle) faoliyati shuni
ko‘rsatmoqdaki, brend qadriyatlarini aniq belgilash, ularni kommunikatsiya
vositalari orqali ifodalash, mijoz ishonchini oshirishga xizmat qilmoqda.

O‘zbekiston Respublikasi Prezidentining 2022-yil 28-yanvardagi “2022–2026
yillarga mo‘ljallangan Yangi O‘zbekistonning taraqqiyot strategiyasi to‘g‘risida”
gi uchinchi “Milliy iqtisodiyotni jadal rivojlantirish va yuqori o‘sish surʼatlarini
taʼminlash” ustuvor yo‘nalishining 28-maqsadida “Respublikaning eksport
salohiyatini oshirish orqali 2026-yilda respublika eksport hajmlarini 30 milliard
АQSh dollariga yetkazish” belgilab berilgan [1]. Ushbu 28-maqsaddan kelib chiqib
quyidagi vazifalar belgilandi: tayyor mahsulotlar uchun milliy brendlarni
rivojlantirish va ularning eksportini oshirish, jumladan milliy va xorijiy brenddagi
tayyor mahsulot eksporti hajmini 2026-yilda 5 mlrd. АQSh dollariga yetkazish.
Dunyodagi mashhur «N&M» (Shvetsiya), «ZARA» (Ispaniya), LC Waikiki
(Turkiya), «PUMA» (Germaniya), «Reebok» (Buyuk Britaniya), «Uniqlo»
(Yaponiya) kabi brendlari bilan hamkorlikda eksportbop mahsulotlar ishlab
chiqarishni yo‘lga qo‘yish. Bunda: brend egalarini O‘zbekistonga taklif etib,
tayyor mahsulot eksportchi korxonalari bilan hamkorlik o‘rnatish; tayyor mahsulot
ishlab chiqaruvchilarni xorijiy mutaxassislarni jalb qilgan holda o‘qitishga
qaratilgan [1].

Zamonaviy raqobatbardosh bozorda korxonalar nafaqat mahsulot yoki xizmat
sifati, balki kuchli brend orqali ham farqlanmoqda. Brend ekotizimi tushunchasi
so‘nggi yillarda keng tarqalib, an'anaviy brend boshqaruvidan tashqari, brendning
barcha jihatlarini qamrab oluvchi yaxlit tizimni ifodalaydi. Brend ekotizimi - bu
brendning barcha elementlari, ularning o‘zaro ta'siri va mijozlarga ta'sirini
tushunishga qaratilgan strategik yondashuvdir.

Brend ekotizimini yaratish zarurati zamonaviy bozor sharoitida tobora ortib
bormoqda. Globallashuv, raqamlashtirish va iste’molchilar hatti-harakatlaridagi
o‘zgarishlar korxonalarni brendning barcha ko‘rinishlarida izchil va qadriyatli
tajriba yaratishga majbur qilmqoda. Muvaffaqiyatli brend ekotizimi nafaqat
mijozlar sodiqligini oshiradi, balki korxonaning bozordagi pozitsiyasini
mustahkamlaydi, yangi bozorlarga kirishni osonlashtiradi va moliyaviy natijalarni
yaxshilaydi.

Mavzuga oid adabiyotlar sharhi
Brend ekotizimi tushunchasi so‘ngi o‘n yilliklarda marketing va brend

menejmenti sohasida keng o‘rganilayotgan mavzudir. Ushbu adabiyotlar sharhida
brend ekotizimining nazariy asoslari, uning rivojlanish bosqichlari va turli
mintaqalarda o‘rganilish jihatlari tahli qilinadi.

Brending sohasida etakchi xorijiy olimlardan Keller K.L. (2020) o‘zining
“Strategic Brand Management: Building, Measuring, and Managing Brand Equity”
asarida brendning atrof-muhit bilan o‘zaro ta‘siriga asos solgan. Uning fikriga
ko‘ra, brend nafaqat mahsulot, balki iste’molchi ongida ma‘lum tasavvurni
shakllantiruvchi tizimdir deb ta’riflaydi va brend ekotizimini shakllantirishning 4
bosqichli modelini taklif etadi:

1) brend identifikatsiyasini yaratish;
2) brend g‘oyasini shakllantirish;
3) brend reaktsiyasini qo‘zg‘atish;
4) brend munosabatlarini mustahkamlash [2].
Aaker D.A. (1996) “Building Strong Brands” asarida brend ekotizimini 5

asosiy elementga ajratadi:
1) brend obro‘si;
2) brend sodiqligi;
3) tan olinish darajasi;
4) qo‘shimcha qadriyatlar;
5) bozor ulushi [3].
O‘zbekiston Marketing Assotsiatsiyasi (2023) tomonidan o‘tkazilgan

tadqiqotda mahalliy korxonalarda brend ekotizimi bilan bog‘liq quyidagi
muammolar aniqlangan:

1) brend strategiyasining uzluksizligi yo‘qligi;
2) ichki brendlashtirishning etarli emasligi;
3) raqamli muhitda brend boshqaruvining zaifligi [4].
Alimov T.D. (2022) “O‘zbekiston korxonalarida brend menejmenti”

monografiyasida mahalliy bozor sharoitiga moslashtirilgan brend ekotizimi
modelini taklif etadi hamda milliy korxonalar uchun quyidagi o‘ziga xos
xususiyatlarni ajratib ko‘rsatadi:

1) mahalliy madaniyat elementlaridan foydalanish;
2) an’anaviy va zamonaviy kommunikatsiya kanallarini uyg‘unlashtirish;
3) hududiy bozorlar xususiyatlarini hisobga olish [5,6].
Adabiyotlar sharhi shuni ko‘rsatadiki, brend ekotizimi global miqyosda keng

o‘rganilayotgan mavzu bo‘lsa-da, mahalliy kontekstda hali yetarlicha
o‘rganilmagan. Xorijiy tadqiqotlar nazariy va metodologik asos yaratgan bo‘lsa-da,
O‘zbekiston bozori uchun maxsus yondashuvlar ishlab chiqish zarur. Mahalliy
tadqiqotlar soni ortayotganiga qaramay, ular hali tizimli va keng qamrovli emas.
Kelajakdagi tadqiqotlar mahalliy xususiyatlar, madaniy qadriyatlar va iqtisodiy
sharoitlarni hisobga olgan holda brend ekotizimini chuqurroq o‘rganishga
qaratilishi kerak.

Tadqiqot metodologiyasi
Ushbu tadqiqotda quyidagi metodlardan foydalanildi: nazariy tahlil – brend,

brend arxitekturasi, brend ekotizimi va korporativ identifikatsiya bo‘yicha xalqaro
va mahalliy adabiyotlar o‘rganildi, kontent tahlil – yirik brendlar ekotizimining
strukturasini o‘rganish orqali amaliy asoslar tahlil qilindi, tuzilmaviy komponentlar
tahlili – brend ekotizimining asosiy elementlari ajratib ko‘rsatildi.

Tahlil va natijalar
Brend ekotizimi shunchaki bir jarayon emas, u o‘zaro bog‘langan

munosabatlar tarmog‘idir. Ekotizim mijozlar, hamkorlar, xodimlar, mahsulotlar,
xizmatlar va yaxlit brend tajribasini yaratish uchun o‘zaro ta‘sir qiluvchi
texnologiyalarni o‘z ichiga oladi (1-rasm).

1-rasm. Brend ekotizimining asosiy komponentlari va ularning o‘zaro bog‘liqligi42.

42 Tahlillar asosida muallif tomonidan tuzuldi.

Mijozlar: ular ekotizimning yuragi bo‘lib, ishtirok etish va sodiqlik orqali
qiymatni oshiradi. Masalan, sog‘liqni saqlash sohasida bemorlar, ularning oilalari
va tibbiy xizmat ko‘rsatuvchilar farovonlikka qaratilgan ekotizimni tashkil qiladi.

Hamkorlar: strategik sheriklik imkoniyatlarni oshiradi. Chakana savdoda bu
brendlar va ta‘sir o‘tkazuvchilar o‘rtasidagi hamkorlik bo‘lishi mumkin.

Mahsulotlar va xizmatlar: ular uzluksiz foydalanuvchi tajribasini yaratib,
bir-birini to‘ldirish uchun mo‘ljallangan. Moliya-bank tizimi, investitsiya va
sug‘urta xizmatlarini taklif qiluvchi moliyaviy institutlar misol bolishi mumkin.

Texnologiya: u mobil ilovalardan tortib maʼlumotlar tahlili
platformalarigacha boʻlgan ekotizim ichidagi oʻzaro aloqalarni taʼminlaydi va
kuchaytiradi.

Brend ekotizimlari bir nechta asosiy afzalliklarni taqdim qiladi. Ular
mijozlarning sodiqligini oshiradi, innovatsiyalarni rivojlantiradi va yangi daromad
oqimlarini ochadi.

Brend ekotizimini yaratish puxta rejalashtirish va amalga oshirishni talab
qiladi. Barcha manfaatdor tomonlarning ehtiyojlari va hatti-harakatlarini tushunish
juda muhimdir. Kompaniyalar, shuningdek, ilg‘or texnologiyalarga sarmoya
kiritishlari va hamkorlik madaniyatini rivojlantirishlari kerak.

Ekotizimlar faqat yirik korxonalar uchun emas. Hatto kichik biznes ham o‘z
mijozlari va hamkorlari bilan mustahkam aloqalar o‘rnatishga e‘tibor qaratib,
samarali ekotizimlarni yaratishlari mumkin.

Brend ekotizimini rivojlantirish uchun strategik rejalashtirish juda muhim
hisoblanadi. Strategik rejalashtirish - bu rivojlanayotgan brend ekotizimini
samarali faoliyat ko‘rsatishida rahbarlik qiluvchi yo‘l xaritasi hisoblanadi. Aniq
yo‘l xaritasi bo‘lmasa, harakatlar tarqoq bo‘lib ketishi, resurslar isrof bo‘lishi va
imkoniyatlarni boy berishi mumkin.

Brend ekotizimiga ega bo‘lish korxonalar uchun ham, iste’molchilar uchun
ham o‘zaro manfaatli. Muvaffaqiyatli brend ekotizimlari mahsulot portfelini
sezilarli darajada kengaytiradi, bu esa iste’molchilarga ularning kundalik hayotiga
mos keladigan ko‘proq mahsulotlarni topish imkonini beradi. Shu sababli,
iste’molchilar o‘z ehtiyojlarini boshqalarga qarash o‘rniga, bitta brend tomonidan
qondirish ehtimoli ko‘proq. Bu tashkilot uchun foydali bo‘lgan brendga
sodiqlikning oshishiga olib keladi. Bundan tashqari, o‘z portfelini kengaytirib,
biznes savdo tendensiyalarining yuqori va past darajalariga yaxshiroq dosh bera
oladi, yangi auditoriyalarni qamrab oladi va umumiy obro‘sini oshiradi.

Masalan, Google, Apple va Facebook kabi yirik brendlarni olaylik. Ushbu
korxonalar yirik, gullab-yashnagan brend ekotizimlariga ega bo‘lib, ular boshqa
tegishli xizmatlar va mahsulotlarga organik ravishda olib keladigan xizmatlar va
mahsulotlarni ilgari suradi. Shuning uchun ular o‘z mijozlarining ehtiyojlarini

oldindan bilish va qondirishga qodir, bu esa mijozlarni o‘z takliflari bilan
shug‘ullanishga undaydi.

Xulosa va takliflar
Brend ekotizimini yaratish - bu korxona faoliyatining barcha jihatlarini

qamrab oluvchi murakkab va ko‘p qirrali jarayondir. Ushbu o‘rganishlar shuni
ko‘rsatdiki, muvaffaqiyatli brend ekotizimi nafaqat marketing strategiyasini, balki
korxona biznes strategiyasining markaziy elementi hisoblanadi.

Brend ekotizimini yaratishda muvaffaqiyatga erishish uchun quyidagilarga
alohida ahamiyat berish maqsadga muvofiq deb hisoblaymiz:

1) brend ekotizimi yaratishni korxona strategiyasining ajralmas qismi sifatida
qarash;

2) brend qadriyatlari korxona madaniyati va qarorlar qabul qilish jarayoniga
integratsiyalashganligiga ishonch hosil qilish;

3) brend ekotizimini muntazam ravishda baholash, nazorat qilish va
takomillashtirish tizimini joriy etish;

4) ichki brendlashtirishga alohida e’tibor berish kerak, chunki ishchi
(xodim)lar brendning asosiy elchilari hisoblanadi;

5) brend ekotizimini dinamik tizim sifatida qabul qilish va uni bozor
o‘zgarishlariga moslashtirish lozim bo‘ladi.

